
04 阮兜的糖霜丸 
巫素宜 

前一站仔我定定感覺心肝頭鬱鬱，規个人無攬無拈，

對逐項代誌攏無興頭。阿母看我按呢，提議講：「咱來飼一

隻動物伴，好無？」我目睭隨金起來，因為我想欲飼一隻

貓仔已經想足久的矣！ 

我佮阿兄隨佇網路面頂搜揣領養貓仔的消息，用領養

代替用買的，嘛算是做好代。無兩工的時間，就揣著佮阮

有緣的「阿奇」。伊是一隻三個外月的貓公，有柑仔色的花

草，看著有成一隻細隻虎。阿爸佮阿母講希望伊會當消敨

我心內的憂愁，就共號做「去憂」；阿兄叫伊「來福」，向

望伊來阮兜了後，福氣綴咧來；我叫伊「阿奇」，因為伊今

仔來厝裡的時，一直四界看，逐項物件攏足有興趣，遮看

一下，遐鼻一下。一睏頭有三个名，毋知伊敢會聽甲花嗄

嗄？ 

今仔來新的環境，阿奇真細膩，行路攏跕跤行，睏的

時陣嘛若新婦仔仝款，勼佇壁角咧睏。阿母買一頂睏著誠

好勢的眠床欲予伊睏，伊煞毋敢睏佇彼面頂。過兩工仔了

後，環境佮人攏較熟矣，伊就若野馬咧，四界傱來傱去，

啥物都毋驚，一直向前衝。想欲睏就倒佇膨椅，規組膨椅

攏是伊的；想欲耍，就來共你弄一下，唌你佮伊耍。逐工

阿母煮飯的時，伊嘛會坐佇灶跤陪阿母，抑無，就是徛佇

冰箱頭前毋走，袂輸欲叫人共冰箱內底的好食物提出來予

伊食仝款。阮若是坐佇膨椅頂，伊嘛會跳起來蝹佇阮身軀

邊。阿爸講，寒人伊一定若烘爐咧，𢯾著誠爽快。 

欲飼動物伴進前，阮規家伙仔就分工分好矣，我愛負

責共阿奇清屎尿，實在有夠臭的。逐擺我咧清貓仔屎，攏

會想著細漢的時，阿母共我搦屎搦尿，是毋是就是按呢？

人講：「雙手抱孩兒，才知爸母時。」我這馬體會著矣！逐

工看伊咧耍𨑨迌物仔，就若親像咧變猴弄仝款，看著足心

適。阮若是心情無蓋快活，伊嘛會來身軀邊躽來躽去，頭

敧敧掠你金金相，閣共你喓一下，若像咧講：「毋通艱苦矣，

我佇遮陪你。」 

以早阿媽攏講我是糖霜丸，這馬阿奇成做是阮兜的糖

霜丸矣！ 

